
sþ. 277. Tillaga til þingsályktunar [164. mál]
um kennslu í Íslandssögu.

Flm.: Eiður Guðnason, Páll Pétursson, Þorv. Garðar Kristjánsson.

Alþingi ályktar að fela ríkisstjórninni að hlutast til um að í grunnskólanámi verði
kennsla í sögu íslensku þjóðarinnar aukin og við það miðuð að nemendur öðlist ekki aðeins
þekkingu og skilning á sögu þjóðarinnar heldur og trú á landið og vilja til að varðveita það
menningarsamfélag sem hér hefur þróast í ellefu aldir.

Greinargerð.
Marg hefur verið rætt og ritað að undanförnu um kennsluhætti og menntastefnu að því

er varðar kennslu á grunnskólastigi í Íslandssögu. Svo sem eðlilegt hlýtur að teljast hafa þar
komið fram ýmis sjónarmið, býsna ólík. því er ekki að neita að ýmsir hafa af því verulegar
áhyggjur að nemendur, sem ljúka grunnskólaprófi, séu í sumum tilvikum næsta fáfróðir um
sögu þjóðar sinnar sem hlýtur þó ásamt móðurmálsnámi að teljast einn af veigamestu
grundvallarþáttum menntakerfisins á Íslandi.

Fyrir nokkru birtu blöð niðurstöður skoðanakönnunar sem gerð hafði verið á
söguþekkingu hjá almenningi hér á landi. Nú er það svo að slíkar skoðanakannanir ber ekki
að taka bókstaflega, en þær gefa þó vísbendingu sem ekki er ástæða til að horfa fram hjá.

Dagblaðið Tíminn skýrði frá niðurstöðum skoðanakönnunarinnar með eftirfarandi
hætti:

"Söguþekking 16-20 ára Íslendinga bágborin: Aðeins 13,1% vissu um fyrsta forseta
Íslands. Aðeins 58,8% vita að Sveinn Björnsson var fyrsti forseti íslenska lýðveldisins
samkvæmt skoðanakönnun sem fyrirtækið Kaupþing gerði nýlega. 17,5% héldu að það
hefði verið Jón Sigurðsson, 5,7% að það hefði verið Ásgeir Ásgeirsson og heil 18% sögðust
alls ekki vita það.

Íbúar höfuðborgarsvæðisins virðast samkvæmt könnuninni vera aðeins betur að sér en
fólk úti á landsbyggðinni, en 62,7% svöruðu spurningunni rétt. Í þéttbýli annars staðar á
landinu svöruðu 55,9% rétt, en 52,9% í dreifbýli. Sé þeim, sem spurðir voru, skipt niður í
aldurshópa kemur í ljós að aðeins 13,1% fólks á aldrinum 16-20 ára svaraði rétt. Eftir því
sem fólk eldist virðist það betur að sér en 83,9% fólks á aldrinum 56-67 ára vissi hver var
fyrsti forseti lýðveldisins.

Hvenær var kristni lögtekin?
Þeirri spurningu svöruðu 49,8% rétt, en 50,2% rangt. Óverulegur munur var á svörum

fólks eftir aldri, en 57,8% kvenna vissu svarið, en aðeins 41,9% karla. 53,6% þátttakenda af
höfuðborgarsvæðinu svöruðu rétt en 44,4% þátttakenda úr dreifbýli."

Þessar niðurstöður hljóta að vera alvarlegt íhugunarefni.



Einn þeirra, sem lagt hafa orð í belg í umræðunni um sögu og menntastefnu, er Arnór
Hannibalsson lektor við heimspekideild Háskóla Íslands. Í grein, sem hann ritaði í Morg-
unblaðið miðvikudaginn 7. des. s. 1., segir m. a. á þessa leið:

"Frumgrunnur og tilveruforsenda smáríkis er ævarandi barátta þess fyrir fullveldi og
sjálfstæði. Höfuðverkefni ríkisins er að skapa samstöðu allrar þjóðarinnar í þeirri baráttu.
Ríkið hlýtur að beina orku sinni að því að Íslendingar öðlist ekki aðeins þekkingu og skilning
á þjóðarsögunni heldur og að þeir hafi vilja til að varðveita það menningarsamfélag sem við
höfum komið okkur upp. Sjálfstæðisbaráttunni lýkur aldrei. Smáþjóðin á ætíð undir högg að
sækja. Við ráðum því ekki hvað stórveldin telja sér í hag. - Líf okkar hér á Íslandi ber að
skoða í ljósi baráttu okkar fyrir þjóðréttindum. bæði í fortíð og nútíð. Sé á því slakað, hvort
heldur er í stjórnmálum, söguritun eða skólastarfi, erum við að svíkja sjálfa okkur.

Þar með er ég ekki að segja að ríkisvaldið eigi að segja sagnfræðingum fyrir verkum
eða gefa út reglur um "viðurkennd vinnubrögð" sagnfræðinga. En það er tími til að íhuga
hver skuli vera stefnan í menntunarmálum þjóðarinnar."

Flutningsmenn þessarar þingsályktunartillögu taka undir þessi orð og telja ríka ástæða
til þess að Alþingi lýsi stefnu sinni í þessu mikilvæga máli með ályktun.


